
КОМИ РЕСПУБЛИКАЛÖН ОЛАНПАС
Коми Республикалöн государственнöй гражданскöй службаса чинъясын уджалысь йöзöс пенсияöн могмöдöм йылысь

Примитöма Коми Республикаса

Государственнöй Сöветöн                                           2008 вося апрель 24 лунö
Тайö Оланпасыс "Россия Федерацияын пенсияöн государствоöн могмöдöм йылысь", "Россия Федерацияын уджалан пенсияяс йылысь", "Россия Федерацияса государственнöй гражданскöй служба йылысь" федеральнöй оланпасъяс серти ладмöдö Коми Республикалöн государственнöй гражданскöй службаса чинъясын уджалысь йöзöс пенсияöн могмöдöм кузя  юалöмъяс.
1 статья. Уна во уджалöмысь пенсия индан условиеяс

1. Уна во уджалöмысь пенсия вермöны босьтны Коми Республикалöн государственнöй гражданскöй службаса чинъясын уджалысь йöз (водзö – Коми Республикалöн гражданскöй службаса чин), кутшöмъясöс артыштöма Коми Республикалöн государственнöй гражданскöй службаса чинъяс реестрöн, кор öтпырйö эмöсь татшöм условиеяс:

1) Коми Республикаса государственнöй гражданскöй службаын мужичöйяслöн 12,5 воысь да нывбабаяслöн 10 воысь абу этшаджык стаж, мый урчитöма тайö Оланпас серти;

2) Коми Республикаса государственнöй гражданскöй службаысь (водзö – Коми Республикаса гражданскöй служба) мездöма татшöм подув серти:

а) служебнöй контракт кырымалысьяслöн артмöдчöм;

б) помасис торъя кад кежлö индöм служебнöй контрактлöн  кадколаст;

в) Коми Республикаса государственнöй гражданскöй служащöй аслас  водзмöстчöм серти дугöдіс служебнöй контракт (водзö – гражданскöй служащöй);

г) гражданскöй служащöй öткажитчис Коми Республикалöн гражданскöй службаса мöд чинын вöзйöм уджысь либö уджсикас серти тöдöмлун содтöмысь либö квалификация кыпöдöмысь Коми Республикалöн гражданскöй службаса чин лыд чинтöмкöд йитöдын, а сідзжö тайö лоöмторъяс дырйи оз вöзйыны сылы Коми Республикалöн гражданскöй службаса мöд чин;
д) тырис  гражданскöй служащöйлы Коми Республикаса гражданскöй службаын уджавны позяна арлыд;

е) гражданскöй служащöй оз  лöсяв Коми Республикаса гражданскöй службаын уджалысь чинö дзоньвидзалун кузя медицинскöй кывкöртöд серти;

ж) лыддьöма гражданскöй служащöйöс медицинскöй кывкöртöд серти уджавны дзик вермытöмöн;

3) Коми Республикалöн гражданскöй службаса чинын Коми Республикаса гражданскöй службаысь мездöм водзын уджалöма 12 тыр тöлысьысь абу этшаджык. 

2. Тайö статьяса 1 юкöнлöн 3 пунктöн индöм условие оз инмы:
1) йöзлы, кодъясöс мездöма Коми Республикаса гражданскöй службаысь тайö статьяса 1 юкöнлöн 2 пунктса "г" подпунктöн артыштöм подув серти;
2) йöзлы, кодъясöс мездöма Коми Республикаса гражданскöй службаысь тайö статьяса 1 юкöнлöн 2 пунктса "е", "ж" подпунктъясöн артыштöм подув серти, Коми Республикаса гражданскöй службаö воöм бöрын 12 календарнöй тöлысь чöжöн, Коми Республикаса гражданскöй службаö воöмыс вöлі кö йитчöма федеральнöй государственнöй гражданскöй службаса чинсö (муниципальнöй службаса муниципальнöй чин) чинтöм вöсна федеральнöй государственнöй гражданскöй службаысь (муниципальнöй службаысь) бырöдöмкöд йитöдын олöмö пöртысь власьт федеральнöй органса мутас орган выль ног котыртöм либö бырöдöм дырйи полномочиеяс юклöмын законодательство вежсьöмкöд йитöдын (сы лыдын "Россия Федерацияса государственнöй гражданскöй служба йылысь" Федеральнöй оланпаслöн 31 статьяса 1, 2, 3 юкöнъяс серти вуджöдöм), Коми Республикаса гражданскöй службаысь мездöм водзвылын 12 тöлысьысь абу этшаджык федеральнöй государственнöй гражданскöй службаса (муниципальнöй службаса) чинын да Коми Республикалöн гражданскöй службаса чинын уджалан кадколаст öтвывтöм дырйи.

3. Уна во уджалöмысь пенсия оз сетсьы йöзлы, кодъяслы Россия Федерацияса законодательство, Коми Республикаса законодательство либö Россия Федерацияса мукöд субъектлöн законодательство серти либö  меставывса асвеськöдлан органлöн нормативнöй правовöй актъяс серти сетöма уна во уджалöмысь пенсия либö пенсия дорö содтöд, либö уджалан пенсия дорö быд тöлысся содтöд, либö нэм чöж кежлö быд тöлысся сьöм, либö быд тöлысь содтöд могмöдсьöны материальнöя, либö нэм чöж  быд тöлысь содтöд могмöдсьöны материальнöя.
4. Уна во уджалöмысь пенсия индыссьö пöрысьлун (инвалидносьт) кузя уджалан пенсия дорö, мый сетöма "Россия Федерацияын уджалан пенсияяс йылысь" Федеральнöй оланпас серти либö пöрысьлун кузя кадысь водз индöм уджалан пенсия дорö "Россия Федерацияын йöзöс уджöн могмöдöм йылысь" Россия Федерацияса Оланпас серти.

2 статья. Коми Республикаса гражданскöй службаын стаж,

                мый сетö уна во уджалöмысь пенсия вылö право

1. Тайö Оланпаслöн медшöр могъяс вылö Коми Республикалöн гражданскöй службаса стаж улын гöгöрвосьö гражданскöй служба нуан да мукöд удж вöчан öтувъя кадколаст, мый тöд вылö босьтсьö Коми Республикалöн гражданскöй службаса чинъясын уджалысь йöзлысь уна во уджалöмысь пенсия вылö право индігöн да тайö пенсиялысь мындасö арталігöн. Коми Республикалöн гражданскöй службаса стаж артавсьö календарнöй пöрадок серти – öти воысь öти во.
2. Коми Республикалöн гражданскöй службаса чинын уджалысь йöзлы уна во уджалöмысь пенсия сетöм вылö Коми Республикалöн гражданскöй службаса стажö пырöны Коми Республикаса Юралысьöн индöм пöрадок серти служитан (уджалан) кадколастъяс тайö Оланпас дорö содтöдын индöм  серти.
3 статья. Уна во уджалöмысь пенсия сетöм

1. Уна во уджалöмысь пенсия сетсьö Коми Республикалöн гражданскöй службаса чинын уджалысь мортлöн шыöдчöм серти.

2. Уна во уджалöмысь пенсия сетсьö Коми Республикалöн гражданскöй службаса чинын уджалысь мортлы пöрысьлун (вермытöмлун) кузя уджалан пенсия индöм бöрын уна во уджалöмысь пенсияла шыöдчан лунсянь, но Коми Республикаса гражданскöй службаысь мортöс мездан лун бöрын локтан лунысь оз водзджык.

3. Коми Республикалöн гражданскöй службаса чинын уджалысь мортлы уна во уджалöмысь пенсия сетöм йылысь решение примитö Коми Республикаса Юралысь.

4. Коми Республикалöн гражданскöй службаса чинъясын уджалысь йöзлы да налы, кодъяс мунісны пыр олöм вылö Коми Республика сайö либö кодъяс пыр олöны Коми Республика сайын, кольö тайö Оланпас серти пенсияöн могмöдöм вылö право.
5. Гражданскöй служащöйясöн уна во уджалöмысь пенсияла шыöдчан правилöяс, сійöс индан, уна во уджалöмысь пенсия босьтысь  йöзлысь делöяс нуöдан пöрадок индö Коми Республикаса Юралысь.

4 статья. Уна во уджалöмысь пенсия мында

1. Коми Республикалöн гражданскöй службаса чинъясын уджалысь йöзлы сетсьö уна во уджалöмысь пенсия, эм кö Коми Республикаса гражданскöй службаын мужичöйяслöн 12,5 вося стаж  да нывбабаяслöн 10 вося индöм стаж, гражданскöй служащöйлöн тöлысся шöр удждон мындалöн 25 прöчент мында, мый урчитöма тайö статьяöн (водзö – тöлысся шöр удждон). Коми Республикаса гражданскöй службаын мужичöйяслöн 12,5 во стажысь  да нывбабаяслöн 10 во стажысь унджык  быд тыр воысь уна во уджалöмысь пенсия мындаыс содö тöлысся шöр удждон мындалöн 3 прöчент вылö. Уна во уджалöмысь пенсиялöн медыджыд мындаыс оз вермы лоны унджык тöлысся шöр удждон мындалöн 50 прöчентысь.
2. Коми Республикалöн гражданскöй службаса чинын уджалысь мортлы тöлысся шöр удждон мындаыс артавсьö сьöм содержание серти, мый збыль вылас арталöма сылы 12 тöлысьысь, мый вöлі гражданскöй служащöйöс Коми Республикаса гражданскöй службаысь мездан лунöдз.
Коми Республикаса гражданскöй службаысь тайö Оланпаслöн 1 статьяса 1 юкöнлöн 2 пунктса "г" подпунктöн артыштöм подув серти мездöм йöзлы, наöн оз кö збыльмöдсьы тайö Оланпаслöн 1 статьяса 1 юкöнлöн 3 пунктöн индöм условие,  тöлысся шöр удждон мындасö арталöм вылö рöштшöт вöчан кадколастöн босьтсьö 12 тöлысьысь этшаджык кадколаст.

3. Гражданскöй служащöйлöн удждонö тöлысся шöр удждон арталöм вылö, кытысь сылы артавсьö уна во уджалöмысь пенсия, пырö:
1) Коми Республикалöн гражданскöй службаса чин серти гражданскöй служащöйлöн тöлысся оклад (водзö – чин серти оклад);

2) гражданскöй служащöйлöн тöлысся оклад Коми Республикаса гражданскöй службалысь класснöй чин сылы сетöм серти;
3) гражданскöй службаын уна во уджалöмысь чин серти оклад дорö быд тöлысся содтöд сьöм;

4) Коми Республикаса гражданскöй службаын торъя условиеясысь чина оклад дорö быд тöлысся содтöд сьöм;

5) торъя тöдчана да сьöкыд удж вöчöмысь премия.

4. Уна во уджалöмысь пенсия мындасö арталöм вылö гражданскöй служащöйлысь тöлысся шöр удждон индан пöрадокыс индыссьö Коми Республикаса Юралысьöн.

5. Тöлысся шöр удждон мындаыс, мый серти артавсьö уна во уджалöмысь пенсия мында, оз вермы лоны ыджыдджык Коми Республикалöн гражданскöй службаса чинын уджалысьлöн тöлысся удждон мындалöн 1,8 окладысь, мый урчитöма уна во уджалöмысь пенсия индан кадпас кежлö, а воддза чинсö кö бырöдöма – Коми Республикалöн гражданскöй службаса татшöм жö чин серти. Коми Республикалöн гражданскöй службаса  бырöдöм чин Коми Республикалöн гражданскöй службаса  мöд чинкöд öткодьöн лыддьöм йылысь решение примитсьö Коми Республикаса Юралысьöн уполномочитöм органöн.
6. Тöлысся шöр удждон мында дорö содтыссьö районнöй коэффициент да Ылі Войвыв районъясын да накöд öткодялан местаясын уджалан стажысь прöчентнöй содтöд, мый бöрын артавсьö уна во уджалöмысь пенсия мында Коми Республикаса гражданскöй службалöн стаж серти.
Коми Республикаса государственнöй органъясын  Коми Республикалöн гражданскöй службаса чинъясын уджалысь гражданскöй служащöйяслöн, кодъяс олöны Коми Республика сайын, кодъяс вылö оз паськавны гарантияяс да компенсацияяс, мый урчитöма Ылі Войвыв районъясын да накöд öткодялан местаясын олысь да уджалысь йöзлы, тöлысся шöр удждон дорö содтыссьö 1,7 коэффициент.
7. Уна во уджалöмысь пенсия мындаыс, мый индöма уна во уджалöмысь пенсия сетан кадпас кежлö, оз вермы лоны этшаджык федеральнöй законодательствоöн индöм пöрысьлун серти уджалан пенсия базöвöй юкöнысь.
8. Гражданскöй служащöйяслы уна во уджалöмысь пенсия мында арталан пöрадок индыссьö Коми Республикаса Юралысьöн.

5 статья. Инвалидносьт кузя уджалан пенсия дорö уна во                                                    уджалöмысь пенсия сетöм

1. Коми Республикалöн гражданскöй службаса чинъясын уджалысь йöзлы тайö Оланпаслöн 1 статьяса 1 юкöнöн индöм условиеяс дырйи уна во уджалöмысь пенсия сетсьö инвалидносьт кузя уджалан пенсия дорö индöм йöзлöн федеральнöй оланпасöн урчитöм арлыдöдз воöм бöрын, мый сетö право пöрысьлун серти уджалан пенсия вылö (тайö статьяса 2 юкöнöн артыштöм лоöмторъяс кындзи). Уна во уджалöмысь пенсия мындаыс тайö юкöнын индöм йöзлы индыссьö тайö Оланпаслöн 4 статья серти.

2. Коми Республикалöн гражданскöй службаса чинъясын уджалысь йöзлы, кодъясöс мездöма Коми Республикаса гражданскöй службаысь тайö Оланпаслöн 1 статьяса 1 юкöнлöн 2 пунктса "е", "ж" подпунктъяс серти, тайö Оланпаслöн 1 статьяса 1 юкöнлöн 3 пунктöн индöм условиеяс дырйи уна во уджалöмысь пенсия индыссьö инвалидносьт кузя уджалан пенсия дорö  I либö II группаа инвалидносьт да уджавны позянлун дзескöдöмын III либö II степень индігöн.
Тайö юкöнын индöм йöзлы, кодъяслöн абу Коми Республикаса гражданскöй службаын стаж, мый индöма тайö Оланпаслöн 1 статьяса 1 юкöнлöн 1 пунктöн, уна во уджалöмысь пенсия индыссьö гражданскöй служащöйлöн тöлысся шöр удждонысь 20 прöчент мында.
Тайö юкöнын индöм йöзлы, эм кö налöн Коми Республикаса гражданскöй службаын стаж, мый артыштöма тайö Оланпаслöн 1 статьяса 1 юкöнлöн 1 пунктöн, уна во уджалöмысь пенсия индыссьö тайö Оланпаслöн 4 статья серти.

Тайö юкöнын индöм йöзлы уна во уджалöмысь пенсия индыссьö инвалидносьт кузя уджалан пенсия индан кадколаст вылö.

3. Тайö статьяса 2 юкöнлöн коймöд абзацын индöм йöзлы пöрысьлун кузя уджалан пенсияыс (сы лыдын инвалидносьт кузя уджалан пенсия вылысь пöрысьлун кузя уджалан пенсия вылö вуджигöн) оз веж уна во уджалöмысь пенсия мындасö.

4. Уна во уджалöмысь пенсия мындаыс, мый индöма тайö статья серти уна во уджалöмысь пенсия сетан кадпас кежлö, оз вермы лоны этшаджык федеральнöй законодательствоöн индöм пöрысьлун кузя уджалан пенсиялöн базöвöй юкöнысь.

6 статья. Уна во уджалöмысь пенсия мында вежсьöм

1. Уна во уджалöмысь пенсиялöн мындаыс быд во содö (индексируйтсьö) лöсялана во кежлö Коми Республикаса республиканскöй бюджетын тайö могъяс вылö артыштöм сьöм мында Коми Республикалöн гражданскöй службаса чинъяс кузя тöлысся сьöм содержаниеса окладъяс содтöм (индексируйтöм) вылö индöм мында да индöм кадколастö.
2. Уна во уджалöмысь пенсия мындаыс вермас вежсьыны Коми Республикалöн гражданскöй службаса стаж выльысь арталігöн, мый серти индöма уна во уджалöмысь пенсия мындасö, кор эрдöдсьö, мый Коми Республикалöн гражданскöй служба стажö подулавтöм пыртöма (абу пыртöма) служитан (уджалан) торъя кадколаст мортлы, кодлы индöма уна во уджалöмысь пенсия. Коми Республикалöн гражданскöй служба стажö служитан (уджалан) торъя кадколаст пыртöмсö (абу пыртöмсö) подулалöм йылысь решение примитö Коми Республикаса Юралысьöн уполномочитöм орган, либö ёрд.
3. Уна во уджалöмысь пенсия мында вежан пöрадок индыссьö Коми Республикаса Юралысьöн.

7 статья. Уна во уджалöмысь пенсия мынтöм
1. Коми Республикалöн гражданскöй службаса чинъясын уджалысь йöзлы уна во уджалöмысь пенсия мынтыссьö Коми Республикаса республиканскöй бюджет тшöт весьтö Коми Республикаса Правительствоöн уполномочитöм органöн.

2. Гражданскöй служащöйяслы уна во уджалöмысь пенсия мынтыссьö Коми Республикаса Юралысьöн индöм пöрадок серти.

8 статья. Уна во уджалöмысь пенсия мынтыны дугöдлöм да выльысь заводитöм

1. Коми Республикалöн гражданскöй службаса чинын уджалысьлы  уна во уджалöмысь пенсия мынтöмыс дугöдсьылö:
1) Россия Федерацияса государственнöй чинын, Коми Республикаса либö Россия Федерацияса мукöд субъектлöн государственнöй чинын, бöръян муниципальнöй чинын, федеральнöй государственнöй гражданскöй службаса чинын, мукöд сикас государственнöй служба чинын, Коми Республикалöн либö Россия Федерацияса мукöд субъектлöн государственнöй гражданскöй служба чинын, муниципальнöй службаса муниципальнöй чинын уджалігöн – индöм чинъясын уджалан кадколаст вылö индöм чинъясысь öтиын уджалан лунсянь;

2) кор оз босьтны уна во уджалöмысь пенсия квайт тöлысь чöж дорвыв –  индöм кадколаст помасян тöлысь бöрын локтан тöлысьлöн 1 лунсянь.
2. Тайö Оланпаслöн 5 статьяса 2 юкöнын индöм йöзлы уна во уджалöмысь пенсия мынтöмыс дугöдсьылö сідзжö инвалидносьт кузя уджалан пенсия мынтöм вылö индöм кадколаст помасьöм бöрын – куим тöлысь вылö тöлысь бöрын, кор коли инвалидносьт кузя уджалан пенсия индан кадколаст, локтан тöлысьлöн 1 лунсянь.

3. Уна во уджалöмысь пенсия выльысь заводитöны мынтыны:

1) мортöс, кодлы вöлі дугöдлöма уна во уджалöмысь мынтыны пенсия, тайö статьяса 1 юкöнлöн 1 пунктын индöм чинъясысь мездöм бöрын, – уна во уджалöмысь пенсия мынтыны выльысь заводитöм йылысь шыöдчöм сетан лунсянь, но оз водзджык лунысь, мый локтö индöм чинъясысь мортöс мездан лун бöрын, сы мында жö, мыйта мынтöны вöлі мынтыны дугöдлан лун кежлö, либö уна во уджалöмысь пенсия сетсьö выльысь уна во уджалöмысь пенсия индан пöрадок серти;
2) мортöн, кодлы тайö статьяса 1 юкöнлöн 2 пунктöн артыштöм подув серти уна во уджалöмысь пенсия мынтыны вöлі  дугöдлöма, уна во уджалöмысь пенсия мынтыны выльысь заводитöм йылысь шыöдчöм сетöм бöрын – уна во уджалöмысь пенсия мынтыны дугöдлан кадпассянь. Та дырйи индöм мортлы мынтыссьö сыöн босьттöм уна во уджалöмысь пенсия мындаыс кадколастысь, мый вöлі  уна во уджалöмысь пенсия мынтыны дугöдлытöдз;
3) тайö статьяса 2 юкöнöн индöм кадколастö инвалидносьт кузя уджалан пенсия, мый дорö индöма уна во уджалöмысь пенсия, выльысь мынтыны заводитан кадö, инвалидносьтлöн индöм группа да уджавны позянлун дзескöдöмын степень сетöны кö право босьтны тайö Оланпас серти уна во уджалöмысь пенсия,– инвалидносьт кузя уджалан пенсия мынтыны выльысь заводитан лунсянь.
4. Гражданскöй служащöйяслы уна во уджалöмысь пенсия мынтыны дугöдлöмыс да выльысь заводитöмыс вöчсьö Коми Республикаса Юралысьöн индöм пöрадок серти.

9 статья. Уна во уджалöмысь пенсия мынтыны дугöдлöм да выльысь заводитöм

1. Уна во уджалöмысь пенсия мынтöмыс дугöдсьö:

1) тайö Оланпаслöн 1 статьяса 3 юкöнын индöм лоöмторъяс дырйи, – налöн артман лунсянь;

2) "Россия Федерацияын йöзöс уджöн могмöдöм йылысь" Россия Федерацияса Оланпас серти пöрысьлун кузя кадысь водз индöм уджалан пенсия мынтыны дугöдöм дырйи (сыысь кындзи, кор вуджöны "Россия Федерацияын йöзöс уджöн могмöдöм йылысь" Россия Федерацияса Оланпас серти пöрысьлун кузя кадысь водз индöм уджалан пенсия вылысь "Россия Федерацияын уджалан пенсияяс йылысь" Федеральнöй оланпас серти пöрысьлун кузя индöм уджалан пенсия вылö) – пöрысьлун кузя кадысь водз индöм уджалан пенсия мынтыны дугдан лунсянь;
3) кор уна во уджалöмысь пенсия мынтыны дугöдлан кадколаст кольö, мый индöма тайö Оланпаслöн 8 статьяса 2 юкöнöн, – индöм кадколаст помасян тöлысь бöрын локтан тöлысьлöн 1 лунсянь;

4) кор индыссьö, мый Коми Республикалöн гражданскöй службаса стажö подулавтöг пыртöма служитан (уджалан) торъя кадколастъяс, Коми Республикалöн гражданскöй службаса стажыс кö, мый индöма подулавтöг  пыртöм служитан (уджалан) кадколастъяс чинтöм бöрын, оз сет право уна во уджалöмысь пенсия вылö, а сідзжö эмöсь кö сэтшöмторъяс либö документъяс, кутшöмъяс петкöдлöны, мый уна во уджалöмысь пенсия вылö право эскöдысь юöръяс абу збыльöсь, – тöлысь бöрын, кор петкöдчисны индöм сэтшöмторъяс, локтан тöлысьлöн 1 лунсянь, либö ёрдöн индöм лунсянь;
5) кор уна во уджалöмысь пенсия босьтысь морт кувсьö – тöлысь бöрын, кор уна во уджалöмысь пенсия босьтысь морт кувсис, локтан тöлысьлöн 1 лунсянь;

6) тайö Оланпаслöн 8 статьяса 1 юкöнлöн 2 пункт серти уна во уджалöмысь пенсия мынтыны дугöдан лунсянь квайт тöлысь кольöм бöрын –индöм кадколаст помасян тöлысь бöрын локтысь тöлысьлöн 1 лунсянь.

2. Тайö Оланпаслöн 5 статьяса 2 юкöнын индöм йöзлы уна во уджалöмысь пенсия дугдöны мынтыны сідзжö сэтшöмторъяс дырйи:

1) кор дугдöны мынтыны инвалидносьт кузя уджалан пенсия (сэтшöмторъяс кындзи, кор йöз, кодъясöс индöма тайö Оланпаслöн 5 статьяса 2 юкöнлöн коймöд абзацын, инвалидносьт кузя уджалан пенсия вылысь вуджисны пöрысьлун кузя уджалан пенсия вылö) – инвалидносьт кузя уджалан пенсия мынтыны дугдан лунсянь;
2) кор вежсис инвалидносьт группа да уджавны позянлун дзескöдöмын степень, инвалидносьтлöн урчитöм группаыс да уджавны позянлун дзескöдöмын степеньыс оз кö сетны право босьтны уна во уджалöмысь пенсия, – тöлысь бöрын, кор лоины индöм вежсьöмъяс, локтысь тöлысьлöн 1 лунсянь.
3. Уна во уджалöмысь пенсия арталöм мындаыс, мый воö öнія тöлысьын уна во уджалöмысь пенсия босьтысь мортлы, да мый коли босьттöг индöм тöлысьын сылöн кувсьöм вöсна, мынтыссьö сылöн семьяö пырысьяслы, кодъяслы сылöн кулöм вöсна вермö индыссьыны вердысьöс воштöм кузя уджалан пенсия, босьттöм индöм пенсияла шыöдчöмыс уна во уджалöмысь пенсия босьтысь мортлöн кулан лунсянь лои кö квайт тöлысьысь эз сёрöнджык. Уна во уджалöмысь индöм пенсияла семьяö некымын пырысьлöн шыöдчöм дырйи налы уна во уджалöмысь арталöм пенсия мындаыс юксьö на костын öтмоза.
4. Уна во уджалöмысь пенсиясö, мый дугöдлісны тайö статьяса 1 юкöнлöн 2, 3 пунктъясöн да 2 юкöнлöн 1 пунктöн артыштöм подув серти, бöр заводитöны мынтыны лöсялана уджалан пенсия мынтыны заводитöм (выльысь мынтыны заводитöм) дырйи да уна во уджалöмысь пенсия мынтан право сетöм вылö условиеяс дырйи, – лöсялана уджалан пенсия мынтыны заводитан (выльысь мынтыны заводитан) лунсянь.

Уна во уджалöмысь пенсиясö, мый дугöдлісны мынтыны тайö статьяса 1 юкöнлöн 4 пункт серти, бöр заводитöны мынтыны сэки, кор колана ног подулалöма Коми Республикалöн гражданскöй службаса стажö служитан (уджалан) торъя кадколастъяс пыртöмлысь коланлунсö, а сідзжö эмöсь кö документъяс  да сэтшöмторъяс, кутшöмъяс эскöдöны юöръяслысь збыльлунсö, мый водзті сетöма вöлі уна во уджалöмысь пенсия вылö право эскöдöм могысь, – уна во уджалöмысь пенсия мынтыны дугöдан лунсянь либö ёрдöн индöм кадпассянь.
Уна во уджалöмысь пенсиясö, мый дугдöма мынтыны тайö статьяса 1 юкöнлöн 6 пункт серти, бöр заводитöны мынтыны мортлöн шыöдчöм сетöмсянь, кодлы вöлі дугдöма  мынтыны уна во уджалöмысь пенсиясö тайö статьяса 1 юкöнлöн 6 пунктöн, уна во уджалöмысь пенсия мынтыны заводитöм йылысь артыштöм подув серти – уна во уджалöмысь пенсия мынтыны дугдан кадпассянь. Та дырйи индöм мортлы мынтыссьö уна во уджалöмысь босьттöм пенсия мындаыс кадколастысь, корсянь вöлі дугдöма уна во уджалöмысь мынтыны пенсия.
5. Коми Республикалöн гражданскöй службаса чинын уджалысь морт, коді босьтö уна во уджалöмысь пенсия, мый индöма инвалидносьт кузя уджалан пенсия дорö, мый дугдылісны мынтыны (уна во уджалöмысь пенсия) тайö статьяса 2 юкöн серти, федеральнöй законодательство серти пöрысьлун кузя уджалан пенсия индöм бöрын тайö Оланпаслöн 1 статьяса 1 юкöнöн артыштöм условиеяс дырйи, вермö шыöдчыны уна во уджалöмысь пенсияла индöм пöрадок серти.

6. Гражданскöй служащöйяслы уна во уджалöмысь пенсия мынтыны дугöдöм да мынтыны бöр заводитöм вöчсьö Коми Республикаса Юралысьöн индöм пöрадок серти.

10 статья. Уна во уджалöмысь пенсия босьтысь йöзлöн правояс да могъяс
Коми Республикалöн гражданскöй службаса чинын уджалысь мортлöн, коді босьтö уна во уджалöмысь пенсия, колö регыдъя кадöн юöртны уна во уджалöмысь пенсия сетöм йылысь делö нуöдысь Коми Республикаса государственнöй органлы лоöмторъяс йылысь, мый вöсна уна во уджалöмысь пенсия мынтыны  дугöдлöны либö дугдöны (тайö Оланпаслöн 9 статьяса 1 юкöнлöн 5 пунктöн артыштöм лоöмторъяс кындзи), а сідзжö мый вöсна вежсьö уна во уджалöмысь пенсия ыдждаыс да сійöс мынтан пöрадокыс. Сэки, кор юöръяс абу стöчöсь, либö тайö статьяöн артыштöм юöръяссö сетöма абу ас кадö, мый вöсна видзöма  уна во уджалöмысь пенсия мынтöм вылö сьöмсö коланаысь унджык, унджык мынтöм сьöм мындаыс  перйыссьö урчитöм пöрадок серти.
11 статья. Кывкöртöд
Тайö Оланпасыс вынсялö 2008 вося июнь 1 лунсянь да сыöн вöдитчöны татшöм пöрадок серти:

1) Коми Республикалöн гражданскöй службаса чинъясын уджалысь да Коми Республикаса гражданскöй службаысь уволитчöм йöз могмöдсьöны  пенсияöн тайö Оланпаслöн вынсялöм бöрын тайö Оланпас серти;

2) йöзлы, кодъяслы тайö Оланпас вынсялан лун кежлö сетöма "Коми Республикаса государственнöй служба йылысь" Коми Республикаса Оланпас серти уна во уджалöмысь пенсия, уна во уджалöмысь пенсиясö мынтöны, уна во уджалöмысь пенсия мындасö вежöны, дугöдлöны, выльысь сетöны, дугöдöны да бöр заводитöны мынтыны тайö Оланпас серти;
3) йöзлы, кодъяс босьтöны тайö Оланпас вынсялан лун кежлö "Коми Республикаса государственнöй чинъясын уджалысь йöзлы öткымын социальнöй гарантия йылысь" Коми Республикаса Оланпас серти государственнöй пенсия дорö быд тöлысся содтöд сьöм, тайö Оланпас вынсялан лунсянь индыссьö уна во уджалöмысь пенсия тайö пенсия сетöм йылысь налöн лöсялана шыöдчöмтöг да содтöд документъяс петкöдлытöг.

Та дырйи тайö статьяса 2,3 пунктъясын индöм йöзлы уна во уджалöмысь пенсия мындасö налöн бöрйöм серти вермöны выльысь артавны тайö Оланпаслöн 4, 5 статьяяс серти либö кольны тайö Оланпас вынсялан кадпас кежлö индöм мындаын, водзö вылö тайö Оланпаслöн 6 статьяса 1 юкöн серти индексируйтöмöн;

4) Коми Республикаса гражданскöй службаысь (Коми Республикаса государственнöй службаысь) уволитчöм йöз, сы лыдын Коми Республикаса государственнöй чинъясын уджалысь йöз ("А" категорияа государственнöй чинъяс) тайö Оланпас вынсявтöдз (тайö статьяса 2, 3, 5 пунктъясын индöм йöз кындзи) пенсияöн могмöдсьöны тайö Оланпас серти сэки, кор индöм йöзлöн вöлі уна во уджалöмысь пенсия вылö право (уджалан пенсия дорö быд тöлысся содтöд сьöм) Коми Республикаса законодательство серти, мый уджалö Коми Республикаса гражданскöй службаысь (Коми Республикаса государственнöй службаысь) индöм йöзöс мездан (Коми Республикаса государственнöй чинъясысь мездан) кадпас кежлö.
Та дырйи Коми Республикаса государственнöй чинъясын ("А" категорияа государственнöй чинъяс) уджалысь йöзлы уна во уджалöмысь пенсия мындасö арталöм вылö тöлысся шöр удждон мындаыс:

а) 2005 вося декабр 31 лунöдз  тайö лунсö пыртöмöн индöм чинъясысь мездöмаяслы артавсьö Коми Республикаса лöсялана государственнöй чин кузя сьöм вознаграждение мында серти, мый урчитöма уна во уджалöмысь пенсия сетан кадпас кежлö;
б) 2006 вося январ 1 лун бöрын тайö лунсö пыртöмöн индöм чинъясысь мездöмаяслы индыссьö уджалан чин серти сьöм вознаграждениелöн 2,3  мында, мый индöма уна во уджалöмысь пенсия сетан кадпас кежлö;

5) тайö Оланпаслöн 1 статьяса 2 юкöнлöн 2 пунктын индöм йöз, кодъясöс мездöма Коми Республикаса гражданскöй службаысь тайö Оланпас вынсявтöдз (тайö статьяса 2, 3 пунктъясын индöм йöз кындзи), вермöны босьтны пенсия тайö Оланпас серти сы вылö видзöдтöг, мыйта кад уджалісны Коми Республикалöн гражданскöй службаса чинын Коми Республикаса гражданскöй служба вылысь мездöм водзын, Коми Республикаса гражданскöй службаысь мездöмыс лои кö 2005 вося февраль 1 лун бöрын.

12 статья. Öткымын законодательнöй акт вынтöмöн лыддьöм

Тайö Оланпас вынсялан лунсянь лыддьыны вынтöмöн:

1) "Коми Республикаса государственнöй служба йылысь" 1996 во март 25 лунся 12-РЗ №-а Коми Республикаса Оланпас (Коми Республикаса государственнöй власьт органъяслöн индöд-тшöктöмъяс, 1996, 4 №, 493 ст.);
2) "Коми Республикаса государственнöй служба йылысь" Коми Республикаса Оланпасö вежсьöмъяс пыртöм йылысь" 2001 во апрель 10 лунся 14-РЗ №-а Коми Республикаса Оланпас (Коми Республикаса государственнöй власьт органъяслöн индöд-тшöктöмъяс, 2001, 9 №, 1715 ст.);
3) "Коми Республикаса государственнöй служба йылысь" Коми Республикаса Оланпасö вежсьöмъяс пыртöм йылысь" 2002 во январ 9 лунся 5-РЗ №-а  Коми Республикаса Оланпас (Коми Республикаса государственнöй власьт органъяслöн индöд-тшöктöмъяс, 2002, 5 №, 1964 ст.);

4) "Коми Республикаса государственнöй служба йылысь" Коми Республикаса Оланпаслöн 20 статьяö вежсьöмъяс пыртöм йылысь" 2002 во июль 16 лунся 77-РЗ №-а Коми Республикаса Оланпас (Коми Республикаса государственнöй власьт органъяслöн индöд-тшöктöмъяс, 2002, 10 №, 2131 ст.);

5) "Коми Республикаса государственнöй служба йылысь" Коми Республикаса Оланпасö вежсьöмъяс да содтöдъяс пыртöм йылысь" 2002 во декабр 30 лунся 125-РЗ №-а Коми Республикаса Оланпас (Коми Республикаса государственнöй власьт органъяслöн индöд-тшöктöмъяс, 2003, 6 №, 2515 ст.);

6) "Коми Республикаса öткымын законодательнöй актö содтöдъяс пыртöм йылысь" 2003 во март 3 лунся 3-РЗ №-а Коми Республикаса Оланпас (Коми Республикаса государственнöй власьт органъяслöн индöд-тшöктöмъяс, 2003, 8 №, 2602 ст.);

7) "Коми Республикаса государственнöй служба йылысь" Коми Республикаса Оланпасö вежсьöмъяс да содтöд пыртöм йылысь" 2004 во октябр 8 лунся 47-РЗ №-а Коми Республикаса Оланпас (Коми Республикаса государственнöй власьт органъяслöн индöд-тшöктöмъяс, 2004, 12 №, 3574 ст.);

8) "Коми Республикаса государственнöй служба йылысь" Коми Республикаса Оланпаслöн 19 статьяö вежсьöмъяс да содтöдъяс пыртöм йылысь" 2005 во март 5 лунся 20-РЗ №-а Коми Республикаса Оланпас (Коми Республикаса государственнöй власьт органъяслöн индöд-тшöктöмъяс, 2005, 12 №, 4112 ст.);
9) "Коми Республикаса государственнöй служба йылысь Коми Республикаса законодательнöй актъясö вежсьöмъяс да содтöдъяс пыртöм йылысь" 2005 во декабр 26 лунся 168-РЗ №-а Коми Республикаса Оланпас (Коми Республикаса государственнöй власьт органъяслöн индöд-тшöктöмъяс, 2006, 9 №, 4541 ст.);

10) "Коми Республикаса государственнöй служба йылысь" Коми Республикаса Оланпаслöн 19 статьяö вежсьöмъяс да содтöдъяс пыртöм йылысь" 2006 во октябр 6 лунся 90-РЗ №-а Коми Республикаса Оланпас (Коми Республикаса государственнöй власьт органъяслöн индöд-тшöктöмъяс, 2007, 2 №, 4693 ст.).

Коми Республикаса Юралысь                                                       В.А. Торлопов

Сыктывкар

2008 вося май 4 лун

48-РЗ №

"Коми Республикалöн государственнöй

 гражданскöй службаса чинъясын
уджалысь йöзöс пенсияöн могмöдöм йылысь"

Коми Республикаса Оланпас дорö
содтöд

Коми Республикалöн государственнöй гражданскöй службаса чинъясын уджалысь йöзлы уна во уджалöмысь пенсия сетöм вылö Коми Республикалöн государственнöй гражданскöй службаса стажö пыртан кадколастъясö служитан (уджалан) чин

ЛЫДДЬÖГ
1. Коми Республикалöн государственнöй гражданскöй службаса чинъясын уджалысь йöзлы уна во уджалöмысь пенсия сетöм вылö Коми Республикалöн государственнöй гражданскöй службаса стажö пыртсьöны уджалан кадколастъяс:

1) Россия Федерацияса государственнöй чинъясын, Коми Республикалöн да Россия Федерацияса мукöд субъектлöн государственнöй чинъясын;

2) федеральнöй государственнöй гражданскöй службаса чинъясын да Коми Республикалöн да Россия Федерацияса мукöд субъектлöн государственнöй гражданскöй службаса чинъясын;

3) воинскöй чинъясын;

4) правоохранительнöй службаса чинъясын;

5) муниципальнöй службаса чинъясын;

6) меставывса асвеськöдлан органъясса бöръян чинъясын;

7) федеральнöй оланпасъяс серти мукöд чинын.

2. Коми Республикалöн государственнöй гражданскöй службаса чинъясын уджалысь йöзлы уна во уджалöмысь пенсия сетöм вылö Коми Республикаса государственнöй гражданскöй службалöн стажö артавсьöны уджалан кадколастъяс:
1) федеральнöй государственнöй служащöйяслöн чинъясын да федеральнöй государственнöй службаса государственнöй чинъясын;

2) Коми Республикалöн да Россия Федерацияса мукöд субъектлöн государственнöй службаса государственнöй чинъясын;

3) чинъясын (воинскöй чинъясын), кöні служба (военнöй служба) нуöмыс пырö Россия Федерацияса законодательство серти уна во уджалöмö уна во уджалöмысь пенсия сетöм могысь йöзлы, кодъяс нуисны военнöй служба, пытшкöсса делöяс органъясын, Пöжарысь видзчысян государственнöй службаын, уголовнöй да мыж вештан системаса учреждениеясын да органъясын служба;

4) вот полициялöн федеральнöй органъясса да наркотикъяс да психотропнöй веществояс иналöм бöрся контроль нуöдысь органъясса сотрудникъяслöн чинъясын, кутшöмъясöс индöма Россия Федерацияса законодательствоöн индöм пöрадок серти вынсьöдöм чин лыддьöг серти;
5) Россия Федерацияса таможеннöй органъясса сотрудникъяслöн чинъясын, кутшöмъясöс индöма "Россия Федерацияса таможеннöй органъясын служба йылысь" 1997 во июль 21 лунся 114-ФЗ №-а Федеральнöй оланпас серти;

6) прокурорскöй уджалысьяслöн чинъясын, кутшöмъясöс индöма "Россия Федерацияса прокуратура йылысь" 1992 во январ 17 лунся 2202-I №-а Федеральнöй оланпас серти;

7) бöрйöм чинъясын, юрнуöдысьяслöн да специалистъяслöн чинъясын, кодъяс уджалöны пырся подув вылын 1992 во январ 1 лунсянь Россия Федерацияса государственнöй чинъяслысь да Коми Республикалöн да Россия Федерацияса мукöд субъектлöн государственнöй чинъяслысь, федеральнöй государственнöй служащöйяслöн государственнöй чинъяслысь, федеральнöй государственнöй службаса государственнöй чинъяслысь, Коми Республикалöн да Россия Федерацияса мукöд субъектлöн государственнöй службаса государственнöй чинъяслысь лöсялана лыддьöгъяс да реестръяс уджö пырттöдз:
а) Россия Федерацияса Президентлöн Администрацияын, Россия Федерацияса Президентлöн государственнöй органъясын (органъясын), Россия Федерацияса Президент бердын государственнöй органъясын (органъясын);

б) Россия Федерацияса Безопасносьт Сöветын да сылöн аппаратын;

в) законодательнöй (бöрйöм) власьтлöн федеральнöй органъясын да налöн аппаратъясын, Россия Федерацияса Медвылыс Сöвет бердын Контрольно-бюджетнöй комитетын, Россия Федерацияса статистика кузя государственнöй комитетын да сылöн органъясын республикаясын, крайясын, обласьтъясын, автономнöй обласьтъясын да автономнöй кытшъясын, районъясын да каръясын, Россия Федерацияса Федеральнöй Собраниелöн Государственнöй Дума бердын Контрольно-бюджетнöй комитетын, народнöй контроль нуöдысь органъясын;
г) Россия Федерацияса Правительствоын (Министръяслöн Сöветын – Россия Федерацияса Правительствоын) да сылöн Аппаратын, олöмö пöртысь власьт федеральнöй органъясын да налöн мутас органъясын, суйöр сайын Россия Федерациялöн представительствоясын да олöмö пöртысь власьт федеральнöй органъяслöн представительствоясын, Россия Федерациялöн дипломатическöй представительствоясын да консульскöй учреждениеясын;
д) Россия Федерацияса Оланподув Ёрдын, Россия Федерацияса Медвылыс Ёрдын, Россия Федерацияса Медвылыс Арбитражнöй Ёрдын, федеральнöй ёрдъясын (ёрдъясын, государственнöй арбитражын), налöн аппаратъясын, а сідзжö Россия Федерацияса прокуратураын (прокуратура органъясын);

е) Россия Федерацияса шöр бöрйысян комиссияын да сылöн аппаратын;

ж) Россия Федерацияса артасян палатаын да сылöн аппаратын;

з) Россия Федерацияса субъектъяслöн государственнöй власьт органъясын да мукöд государственнöй органын, кутшöмъясöс лöсьöдöма Россия Федерацияса субъектъяслöн законодательство серти, автономнöй республикаяслöн вылыс государственнöй органъясын, меставывса государственнöй органъясын (народнöй депутатъяслöн краевöй, областнöй Сöветъясын, автономнöй обласьтса, автономнöй кытшъясса народнöй депутатъяслöн Сöветъясын, народнöй депутатъяслöн районнöй, карса, карын районнöй, посёлокъясса да сиктса Сöветъясын да налöн олöмö пöртысь комитетъясын) да меставывса асвеськöдлан органъясын;
8) чинъясын, кöні уджалöны Россия Федерацияса граждана государствокостса (правительствокостса) органъясын, кутшöмъясöс лöсьöдісны государствояс – Асшöр Государствояслöн Содружествоын участвуйтысьяс, Россия Федерациялöн участвуйтöмöн, Беларусь да Россия Союзлöн Олöмö пöртысь Комитетса аппаратын да Беларусь да Россия Союзлöн Парламентскöй Собраниеса Секретариатын, Союзнöй государствоса органъясын да налöн аппаратъясын пырся удж подув вылын уджалысь чинъясын;
9) СССР да союзнöй республикаяслöн законодательство серти государственнöй веськöдлöмын торъя могъяс олöмö пöртысь государственнöй власьт да веськöдлан органъясса, а сідзжö организацияясса да учреждениеясса бöръян чинъясын, юрнуöдысь да специалист чинъясын, кодъяс  уджалöны пырся подув вылын 1991 вося декабр 31 лунöдз  тайö лунсö пыртöмöн, сы лыдын:
а) СССР-са Президентлöн да РСФСР-са Президентлöн аппаратъясын, СССР-са Президентлöн да РСФСР-са Президентлöн государственнöй веськöдлан органъясын, СССР-са Президент да РСФСР-са Президент бердын государственнöй веськöдлан органъясын, а сідзжö мукöд союзнöй республикаса президентъяслöн аппаратъясын;

б) СССР-са Медвылыс Сöветын да сылöн Секретариатын, СССР-са Медвылыс Сöветлöн Президиумын, Медвылыс Сöветъясын да союзнöй да автономнöй республикаяслöн Медвылыс Сöветъяслöн президиумъясын, Народнöй депутатъяслöн краевöй да областнöй сöветъясын (Уджалысьяслöн депутатъяс сöветъясын), автономнöй обласьтъясса, автономнöй кытшъясса Народнöй депутатъяслöн сöветъясын (Уджалысьяслöн депутатъяс сöветъясын), Народнöй депутатъяслöн районнöй, карса, карын районнöй, посёлокъясса да сиктъясса сöветъясын (Уджалысьяслöн депутатъяс сöветъясын) да налöн олöмö пöртысь комитетъясын;

в) СССР-са Министръяслöн Сöветын, СССР-са Министръяслöн Кабинетын, СССР-са народнöй овмöсöн оперативнöя веськöдлöм кузя комитетын да налöн аппаратъясын, Республикакостса (Государствокостса) экономическöй комитетын, СССР-лöн Министръяслöн Сöветса государственнöй веськöдлан органъясын да СССР-са Министръяслöн Сöвет бердын государственнöй веськöдлан органъясын, СССР-са Министръяслöн Кабинет бердын государственнöй веськöдлан органъясын, союзнöй да автономнöй республикаясса Министръяслöн Сöветъясын (правительствоясын) да налöн аппаратъясын, союзнöй да автономнöй республикаясса Министръяслöн Сöветъясса государственнöй веськöдлан органъясын (правительствоясын), союзнöй да автономнöй республикаяслöн Министръяс Сöветъяс (правительствояс) бердын государственнöй веськöдлан органъясын;
г) СССР-лöн, союзнöй да автономнöй республикаяслöн  министерствоясын да ведомствоясын да СССР мутасын налöн веськöдлан органъясын;

д) СССР-са да союзнöй республикаясса дипломатическöй представительствоясын, СССР-са вузасьöм кузя представительствоясын да консульскöй учреждениеясын, суйöр сайын СССР-са министерствояслöн да ведомствояслöн представительствоясын;
е) СССР-са оланподув збыльмöдöм бöрся видзöдысь комитетын да сылöн Секретариатын, СССР-са контроль нуöдысь палатаын, народнöй контроль органъясын, государственнöй арбитражын, СССР-са ёрдын да прокуратуралöн органъясын;

ж) став тшупöда народнöй овмöс сöветъясын;

з) союзнöй, союзно-республиканскöй да республиканскöй подчинениеа государственнöй öтувъяслöн, государственнöй концернъяслöн, ассоциацияяслöн, мукöд государственнöй организациялöн веськöдлан аппаратъясын, кодъясöс лöсьöдöма СССР-са Министръяс Сöветлöн либö союзнöй республикаяслöн Министръяс Сöветлöн (правительствояслöн) решениеясöн;
10)  1991 вося август 23 лунöдз Коммунистическöй партиялöн органъясын юрнуöдысьяслöн да специалистъяслöн чинъясын;

11) 1991 вося август 23 лунöдз ВЛКСМ ЦК, союзнöй республикаяслöн ЛКСМ ЦК, комсомол крайкомъяслöн, обкомъяслöн, горкомъяслöн, райкомъяслöн аппаратъясын юрнуöдысьяслöн да специалистъяслöн чинъясын, сы лыдын тайö органъясын освобождённöй бöръян чинъясын, татчö оз пыр уджалан кадколаст предприятиеясса, организацияясса да учреждениеясса первичнöй комсомольскöй организацияясын;
12) 1991 вося декабр 31 лунöдз юрнуöдысьяслöн да специалистъяслöн освобождённöй, сы лыдын бöръян, чинъясын удж пырся подув вылын СССР шöр профсоюзнöй органъясын, союзнöй республикаяслöн, крайяслöн, обласьтъяслöн, каръяслöн, районъяслöн профсоюзнöй органъясын да налöн аппаратъясын, государственнöй власьт да веськöдлан органъяслöн профкомъясса чинъясын, татчö оз пыр предприятиеясса, организацияясса да учреждениеясса профкомъясын уджалан кадколаст.
3. Тайö Лыддьöглöн 1, 2 пунктъясын индöм кадколастъяс кындзи, Коми Республикалöн государственнöй гражданскöй службаса чинъясын уджалысь йöзлы уна во уджалöмысь пенсия сетöм вылö Коми Республикаса государственнöй гражданскöй службалöн стажö пырö:

1) службаысь (уджысь) дугдылöмöн велöдчанінъясын уджсикас кузя содтöд тöдöмлун босьтöм могысь (квалификация бурмöдöм, тöдöмлун содтöм, стажировка) велöдчан кад сэки, кор сійöс мöдöдöны велöдчыны государственнöй органъяс, государственнöй власьт да веськöдлан органъяс, а сідзжö организацияяс да учреждениеяс, кутшöмъясöс индöма тайö Лыддьöглöн 1, 2 пунктъясын, индöм органъясын (организацияясын да учреждениеясын) служба (удж) водзö нуöдöм дырйи велöдчöм помалöм бöрын;

2) кага видзöм кузя отпускын кад кагалы куим арöс тырттöдз сійö йöз серти, кодъяс служебнöй (уджалан) йитöдынöсь тайö Лыддьöглöн 1, 2 пунктъясын индöм органъяскöд.
4. Коми Республикалöн государственнöй гражданскöй службаса стажö уна во уджалöмысь пенсия сетöм могысь йöзлы, кодъяс уджалöны Коми Республикалöн государственнöй гражданскöй службаса чинъясын, оз пыртсьыны овмöс нуöдöм кузя да инженерно-техническöй могмöдöм кузя чинъясын уджалан кадколастъяс.
Комиöдіс  Афанасьева

